
OLIY TA’LIM XIZMATLARI SIFATINI 
OSHIRISHDA INSON KAPITALINI 

RIVOJLANTIRISH VA UNI SAMARALI 
BOSHQARISH MEXANIZMLARI

Salimov Akmal Alimjonovich
O‘zbekiston Respublikasi Oliy ta’lim, fan va innovatsiyalar vazirligi 

bosh mutaxassisi, i.f.b.f.d (Phd), professor

Annotatsiya: Mazkur maqolada oliy ta’lim xizmatlari sifatini oshirish jarayonida inson kapitalini rivojlantirishning nazariy 
asoslari hamda uni samarali boshqarish mexanizmlari tahlil qilinadi. Shuningdek, ilg‘or xorijiy tajribalar va ularni milliy 
sharoitimizga moslashtirish imkoniyatlari ko‘rib chiqilib, amaliy tavsiyalar beriladi.

Kalit soʻzlar: inson kapitali, oliy ta’lim, innovatsion yondashuv, mehnat bozori, strategik boshqaruv, ta’lim xizmatlari, inson 
kapitali indeksi, raqamli transformatsiya.
Abstract: This article analyzes the theoretical foundations of human capital development and mechanisms for its effective 
management in the process of improving the quality of higher education services. It also examines advanced foreign 
experiences and the possibilities of adapting them to our national conditions, and provides practical recommendations.

Key words: human capital, higher education, innovative approach, labor market, strategic management, educational 
services, human capital index, digital transformation.
Аннотация: В статье анализируются теоретические основы развития человеческого капитала и механизмы 
его эффективного управления в процессе повышения качества услуг высшего образования, рассматривается 
передовой зарубежный опыт и возможности его адаптации к отечественным условиям, даются практические 
рекомендации.

Ключевые слова: человеческий капитал, высшее образование, инновационный подход, рынок труда, стратегическое 
управление, образовательные услуги, индекс человеческого капитала, цифровая трансформация.

K I R I S H
Hozirgi globallashuv va raqobat kuchayib borayotgan sharoitda oliy ta’lim tizimining roli mislsiz darajada 

oshmoqda. Chunki zamonaviy iqtisodiyotning asosiy harakatlantiruvchi kuchi – inson kapitali bo‘lib, uning 
sifatini oshirish bevosita ta’lim tizimiga, xususan oliy ta’limga bog‘liq. Oliy ta’lim xizmatlari nafaqat malakali 
kadrlar tayyorlashga, balki jamiyatning ijtimoiy-iqtisodiy rivojlanishiga ham kuchli ta’sir ko‘rsatadi. Shu boisdan 
oliy ta’lim sifatini oshirish masalasi ko‘plab davlat siyosatlarining ustuvor yo‘nalishiga aylangan.

Inson kapitali-bu jamiyatning bilim, ko‘nikma, salomatlik, innovatsion qobiliyat kabi tarkibiy jihatlaridan iborat 
bo‘lib, u ishlab chiqarish samaradorligini oshirish va iqtisodiy o‘sishni ta’minlashda hal qiluvchi omil hisoblanadi. 
Zamonaviy yondashuvlarda inson kapitaliga sarmoya kiritish eng samarali investitsiya shakli sifatida e’tirof 
etilmoqda. Shu bilan birga, inson kapitalini rivojlantirishning asosiy maydoni oliy ta’lim tizimi ekanligi barcha 
rivojlangan davlatlar tajribasida o‘z isbotini topgan.

Bugungi kunda O‘zbekiston ham ta’lim sifatini oshirish, inson kapitalini rivojlantirish va uni samarali 
boshqarish mexanizmlarini joriy etishga katta e’tibor qaratmoqda. Bu esa yangi o‘quv dasturlarini yaratish, 
pedagogik yondashuvlarni modernizatsiya qilish, raqamli texnologiyalarni joriy etish hamda ta’lim jarayonini 
boshqarishda innovatsion yondashuvlarni qo‘llashni talab etadi. Ayniqsa, oliy ta’lim xizmatlari sifatini oshirish 
inson kapitalining raqobatbardoshligini ta’minlashning asosiy vositasi sifatida qaralmoqda.

M A V Z U G A  O I D  A D A B I Y O T L A R  S H A R H I 
Inson kapitali nazariyasi iqtisodiy fanlarda XX asrning ikkinchi yarmidan boshlab keng rivojlana boshladi. 

Taniqli iqtisodchilar T. Shults[1], G. Bekker[2], J. Minser singari olimlar inson kapitalini ishlab chiqarishning 
muhim omili sifatida asoslab berdilar. Ularning ta’kidlashicha, inson kapitaliga qilingan investitsiyalar (ta’lim, 

sog‘liqni saqlash, malaka oshirish, ilmiy izlanishlar) bevosita ishchi kuchining unumdorligini oshiradi va uzoq 
muddatli iqtisodiy o‘sishga xizmat qiladi. Inson kapitali quyidagi asosiy tarkibiy qismlardan iborat: Bilimlar va 
ko‘nikmalar-oliy ta’lim orqali shakllanadigan kasbiy va umumiy bilimlar, tahliliy fikrlash qobiliyati, muammolarni 
hal qilish ko‘nikmalari. Salomatlik-ishlab chiqarish jarayonida yuqori mehnat samaradorligi va uzoq faol hayotiy 
davrni ta’minlovchi jismoniy va ruhiy sog‘lomlik. Ijtimoiy va madaniy kapital-shaxslar o‘rtasidagi ishonch, 
jamoaviy ishlash ko‘nikmalari va madaniyatga asoslangan xulq-atvor normalari.

Ma’lumki, oliy ta’lim xizmatlari sifati deganda ta’lim jarayoni natijasida shakllanayotgan bilim, ko‘nikma 
va kompetensiyalarni mehnat bozori talablariga mos darajada yetkazib berish tushuniladi. Shuningdek, sifatli 
ta’lim inson kapitalining innovatsion salohiyatini oshiradi, ijtimoiy barqarorlikni ta’minlaydi va barqaror iqtisodiy 
rivojlanishga hissa qo‘shadi.

Ta’lim sifatini oshirish nazariy jihatdan quyidagi asosiy yondashuvlarga tayangan holda amalga oshiriladi 
(1-rasm):

1-rasm. Ta’lim sifatini oshirishning asosiy yondashuvlari1

Inson kapitali nazariyasiga ko‘ra, ta’lim-bu iqtisodiyot uchun eng samarali investitsiya shaklidir. Oliy 
ta’limga yo‘naltirilgan mablag‘lar kelajakda yuqori mehnat daromadlari, ishchi kuchining unumdorligi oshishi va 
butun iqtisodiy tizimning barqaror o‘sishi sifatida qaytadi. Mazkur yondashuvni iqtisodiy fanlarda T. Shults, G. 
Bekker va boshqa olimlar asoslab bergan bo‘lib, ular inson kapitaliga qilingan sarmoyaning qaytaruvchanligini 
moliyaviy aktivlarga qilingan investitsiya bilan tenglashtirganlar. Ayniqsa, oliy ta’lim inson kapitalining yuqori 
darajali shakli hisoblanadi, chunki u: kasbiy malaka va chuqur nazariy bilimlarni shakllantiradi; intellektual 
salohiyatni oshiradi; innovatsion faoliyatga tayyorlaydi.

Bundan tashqari, inson kapitali yondashuvi ta’lim sifatiga nafaqat yakka shaxsning, balki butun jamiyat 
farovonligi nuqtayi nazaridan qarashni taqozo etadi. Ta’lim xizmatlari sifatini oshirish orqali mamlakatning 
iqtisodiy raqobatbardoshligi kuchayadi, yuqori qo‘shimcha qiymat yaratuvchi tarmoqlar rivojlanadi va ijtimoiy-
iqtisodiy tengsizliklar kamayadi.

So‘nggi yillarda oliy ta’lim tizimida kompetensiyaga asoslangan ta’lim yondashuvi keng qo‘llanilmoqda. Ushbu 
yondashuvning mohiyati quyidagilardan iborat: talabalarga nafaqat nazariy bilimlar, balki amaliy ko‘nikmalarni 
ham singdirish; ularni mehnat bozoridagi real talablar asosida tayyorlash; kasbiy moslashuvchanlikni 
ta’minlashga yo‘naltirish.

Kompetensiyaga asoslangan yondashuv doirasida o‘qituv jarayoni quyidagilarga urg‘u beradi:
- kasbiy kompetensiyalar-muayyan sohada ishlash uchun zarur bilim va ko‘nikmalar;
- transversal (umumiy) kompetensiyalar-muloqot qilish, jamoada ishlash, ijodkorlik, tanqidiy fikrlash, 

raqamli savodxonlik kabi ko‘nikmalar;
- o‘zini o‘zi rivojlantirish kompetensiyalari-umrbod o‘qishga tayyorlik[3].
Bu esa oliy ta’lim muassasalarini an’anaviy “ma’lumot beruvchi” roldan, bozor talablariga mos, mustaqil 

qaror qabul qila oluvchi, moslashuvchan mutaxassislarni yetishtiruvchi tizimga aylantiradi. Natijada, bitiruvchilar 
ish beruvchilar uchun ko‘proq qadrli bo‘ladi va ishga joylashish darajasi oshadi.

Zamonaviy ta’lim sifatini oshirishning ajralmas qismi-bu innovatsion yondashuvdir. Ushbu yondashuv 
quyidagilarni o‘z ichiga oladi: o‘qitish jarayoniga ilg‘or pedagogik texnologiyalarni (masalan, STEAM, problem-
based learning, case-study, onlayn ta’lim platformalari) joriy qilish; talabalarning ijodkorligi va tashabbuskorligini 
rivojlantirish; ilmiy-tadqiqot faoliyatini o‘qitish jarayoni bilan chambarchas bog‘lash; ta’limning raqamli 
transformatsiyasini jadallashtirish.

Innovatsion yondashuvning ustunligi shundaki, u ta’lim jarayonini faol, interaktiv va individuallashtirilgan 
shaklga keltiradi. Masalan, raqamli texnologiyalar yordamida shaxsiy o‘quv yo‘llari tuzish mumkin; virtual 
laboratoriyalar va simulyatsiyalar orqali amaliy ko‘nikmalar shakllantiriladi. Shuningdek, innovatsiyalar oliy 
ta’lim muassasalari va sanoat o‘rtasidagi hamkorlikni chuqurlashtirib, startaplar, texnoparklar va tadbirkorlik 
markazlari orqali talabalarning amaliy loyihalarda ishtirokini ta’minlaydi.

1	 Adabiyotlar tahlili asosida muallif tomonidan ishlab chiqildi.

Inson kapitalini rivojlantirish va samarali boshqarish o‘z ichiga quyidagi nazariy mexanizmlarni oladi:
- Strategik boshqaruv mexanizmi-oliy ta’lim muassasalari rivojlanishini uzoq muddatli rejalashtirish, 

ularning missiyasi va maqsadlariga muvofiq sifatli inson kapitalini shakllantirish;
- Motivatsiya va rag‘batlantirish tizimi-o‘qituvchilar va talabalarni doimiy rivojlanishga undovchi moddiy va 

nomoddiy rag‘batlar tizimi;
- Monitoring va baholash mexanizmi-ta’lim sifati va inson kapitali rivojlanishini muntazam o‘lchab borish, 

ularni takomillashtirish bo‘yicha qarorlar qabul qilishga asos bo‘ladigan ko‘rsatkichlar tizimi;
- Xorijiy ilg‘or tajribalarni adaptatsiya qilish-rivojlangan mamlakatlarning oliy ta’lim boshqaruvi tajribalarini 

o‘rganib, milliy sharoitga moslashtirish[4].

T A D Q I Q O T  M E T O D O L O G I YA S I
 Oliy ta’lim xizmatlari sifatini oshirishda inson kapitalini rivojlantirishda mavjud bo‘lgan ilmiy tadqiqotlarni 

o‘rganish, shuningdek uni samarali boshqarishdagi mexanizmlarni qiyosiy solishtirish, statistik ma’lumotlarni 
o‘rganish va iqtisodiy jihatdan taqqoslash va tahlil qilish, mantiqiy fikrlash, ilmiy abstraksiyalash, ma’lumotni 
guruxlash usullaridan keng foydalanilgan.

T A H L I L  V A  N A T I J A L A R
Zamonaviy nazariy qarashlarga ko‘ra, inson kapitali faqat kasbiy bilim va ko‘nikmalar bilan emas, balki 

ijtimoiy-emotsional kompetensiyalar masalan, mas’uliyat, ijodkorlik, muomala madaniyati va moslashuvchanlik 
bilan boyitilishi zarur. Bu yondashuv inson kapitalining har tomonlama, to‘liq qamrovli rivojlanishiga zamin 
yaratadi.

O‘zbekiston mustaqillikning dastlabki yillarida oliy ta’lim qamrovi va sifat ko‘rsatkichlari bo‘yicha ko‘plab 
rivojlangan davlatlardan ortda qolayotgan edi. Biroq so‘nggi yillarda amalga oshirilgan keng ko‘lamli islohotlar 
natijasida oliy ta’lim muassasalari soni, talabalar kontingenti hamda sohani moliyalashtirish hajmi sezilarli 
darajada oshdi. Bu esa mamlakatda inson kapitalini shakllantirish va rivojlantirish imkoniyatlarini yanada 
kengaytirdi (1-jadval).

1-jadval. O‘zbekistonda oliy ta’lim tizimi bo‘yicha ayrim ko‘rsatkichlar2

Ko‘rsatkichlar 2020 2022 2024

Oliy ta’lim muassasalari soni 127 156 202

Talabalar soni (ming nafar) 540 792 1 180

Oliy ta’limga umumiy qamrov (% yoshlar) 28 % 38 % 42 %

Davlat grantlari (ming o‘rin) 80 102 115

O‘zbekiston oliy ta’lim tizimiga oid ko‘rsatkichlar tahlili hamda talabalar soni dinamikasini aks ettiruvchi 
grafik ma’lumotlar shuni ko‘rsatadiki, 2020-2024-yillar oralig‘ida oliy ta’lim qamrovi hamda talabalar soni ikki 
baravardan ortiq oshgan. Xususan, 2020-yilda talabalar soni 540 ming nafarni tashkil qilgan bo‘lsa, 2024-
yilga kelib bu ko‘rsatkich 1 million 180 ming nafarga yetgan. Bu esa O‘zbekistonda oliy ta’lim xizmatlarining 
mavjudligi, aholiga yetib borishi va umumiy qamrov darajasi jadal rivojlanayotganini ko‘rsatadi.

Biroq bu o‘sish inson kapitali yondashuvi asosida tahlil qilinganda, hali sifat jihatidan chuqur o‘rganishni 
talab qiladi. Chunki inson kapitalining yuksalishi nafaqat oliy ta’lim muassasalari soni yoki talabalar ko‘payishi 
bilan emas, balki ularning raqobatbardosh bilim, ko‘nikma va kompetensiyalar bilan ta’minlanishi orqali 
namoyon bo‘ladi. Masalan, yuqorida keltirilgan jadvalda oliy ta’limga yoshlar umumiy qamrovi 2020-yildagi 
28 foizdan 2024-yilda 42 foizga oshgani qamrov darajasining kengayganini bildiradi. Biroq bu ko‘rsatkich hali 
ham yetarli emas, chunki jahon tajribasida rivojlangan mamlakatlarda oliy ta’limga qamrov odatda 60-80 foiz 
atrofida bo‘ladi. Shu nuqtai nazardan, Jahon banki tomonidan ishlab chiqilgan ‘‘Inson kapitali indeksi’’ (HCI) 
doirasida O‘zbekistonning holatini ko‘rib chiqish muhim ahamiyatga ega. Mazkur indeks sog‘liqni saqlash 
va ta’lim sohasidagi yutuqlar asosida hisoblab chiqiladi hamda bolalarning kelajakdagi mehnat unumdorligi 
darajasi qanchalik yuqori bo‘lishini prognozlaydi[5] (2-jadval).

2	  Adabiyotlar tahlili asosida muallif tomonidan ishlab chiqildi.

2-jadval. O‘zbekiston va ayrim davlatlarning HCI ko‘rsatkichlari3

Davlatlar HCI (2020) HCI (2023)

O‘zbekiston - 0.58

Qozog‘iston 0.63 0.66

Rossiya 0.69 0.70

Janubiy Koreya 0.82 0.83

Jahon bankining Inson kapitali indeksi (HCI) ko‘rsatkichlari bo‘yicha ham  O‘zbekistonning o‘sish sur’atlari 
kuzatilmoqda. Xususan, HCI 2020-yilda 0,55 bo‘lgan bo‘lsa, 2023-yilda 0,58 ga yetgan. Bu ijobiy tendensiya 
mamlakatda ta’lim sifati va sog‘liqni saqlash sohasidagi ayrim yutuqlarning natijasi ekanligini ko‘rsatadi. Biroq 
ushbu ko‘rsatkichlar Qozog‘iston (0,66), Rossiya (0,70) va ayniqsa Janubiy Koreya (0,83) bilan solishtirilganda 
ancha past darajada qolmoqda. Shu boisdan, inson kapitalini rivojlantirishda oliy ta’lim sifatini oshirish masalasi 
dolzarb ahamiyat kasb etmoqda (2-jadval).

Kompetensiyaga asoslangan yondashuv nuqtai nazaridan qaralganda, yuqori ko‘rsatkichlarga faqat oliy 
ta’lim qamrovining ortishi orqali erishib bo‘lmaydi. Bu borada, ta’lim dasturlarining mazmuni mehnat bozori 
talablariga to‘liq mos kelishi, o‘qituvchilarning zamonaviy kompetensiyalarni shakllantirishga qaratilgan ilg‘or 
uslublarni qo‘llashi, shuningdek, talabalar ijodiy va tanqidiy fikrlashga o‘rgatilishi muhimdir. Innovatsion 
yondashuv esa ta’lim jarayoniga yangi texnologiyalar, elektron platformalar, zamonaviy laboratoriyalar, startap 
loyihalar va ilmiy izlanishlarni faol tarzda integratsiya qilishni talab etadi. Aks holda, oliy ta’limning “miqdoriy 
o‘sishi” inson kapitalining “sifat jihatidan o‘sishiga” aylanishi dargumon bo‘ladi.

X U L O S A  V A  T A K L I F L A R 
O‘zbekiston iqtisodiyotining zamonaviy bosqichida oliy ta’lim xizmatlarining sifatini oshirish va uni inson 

kapitalini rivojlantirishga xizmat qildirish strategik vazifa sifatida qaralmoqda. O‘tkazilgan nazariy hamda tahliliy 
tadqiqotlar shuni ko‘rsatadiki, so‘nggi yillarda respublikada oliy ta’lim tizimi qamrovi sezilarli darajada kengaydi. 
Jumladan, 2020-2024-yillarda oliy ta’lim muassasalari soni qariyb ikki baravar ko‘paydi, talabalar soni esa 
1,2 million nafarga yaqinlashdi. Bu esa inson kapitalining miqdoriy asoslarini shakllantirish uchun muhim 
zamin yaratdi. Shu bilan birga, Jahon bankining Inson kapitali indeksi bo‘yicha O‘zbekistonning ko‘rsatkichlari 
ham ijobiy o‘sishga ega bo‘lib, 2020-yildagi 0,55 dan 2023-yilga kelib 0,58 ga oshdi. Bu ta’lim va sog‘liqni 
saqlash sohasidagi qator islohotlar samarasi sifatida baholanishi mumkin. Biroq ushbu ko‘rsatkichlar hali ham 
Rossiya, Qozog‘iston va ayniqsa Janubiy Koreya kabi davlatlarnikidan ancha pastligicha qolmoqda. Bu esa 
inson kapitalini rivojlantirish jarayonida hali oldinda katta vazifalar turganini ko‘rsatadi. Nazariy yondashuvlar 
asosida olib borilgan tahlillar, xususan inson kapitali yondashuvi, kompetensiyaga asoslangan va innovatsion 
yondashuvlar shuni ko‘rsatadiki, oliy ta’lim tizimining faqat qamrovini oshirish bilan cheklanib qolmaslik lozim, 
balki ta’limning mazmuniy va sifat jihatlarini tubdan takomillashtirish, uni mehnat bozoriga moslashtirish zarur. 
Shu bilan birga, o‘qituvchilarning malakasini oshirish, zamonaviy pedagogik va raqamli texnologiyalarni keng 
joriy etish orqali talabalar kompetensiyalarini oshirishga e’tibor qaratish talab etiladi. Shuningdek, oliy ta’lim 
tizimi oldida inson kapitalini samarali boshqarishga qaratilgan bir qator strategik vazifalar mavjud. Bularga oliy 
ta’lim muassasalarining strategik boshqaruv salohiyatini kuchaytirish, ta’lim jarayonida ilmiy-tadqiqot faoliyatini 
faol rivojlantirish, xalqaro hamkorliklarni kengaytirish va xorijiy ilg‘or tajribalarni moslashtirish, shuningdek 
monitoring hamda sifatni baholashning zamonaviy mexanizmlarini yo‘lga qo‘yish kiradi. Yuqoridagilardan 
kelib chiqib, aytish mumkinki, oliy ta’lim xizmatlarining sifatini oshirish orqali O‘zbekiston o‘z inson kapitalining 
raqobatbardoshligini kuchaytirishga erishadi. Bu esa o‘z navbatida mamlakatning barqaror iqtisodiy o‘sishi 
va ijtimoiy farovonligini ta’minlashga xizmat qiladi. Shunday ekan, ta’lim sifatini oshirishga qaratilgan barcha 
chora-tadbirlar uzoq muddatli va yuqori qaytaruvchan investitsiya sifatida ko‘rilishi, davlat siyosatining ustuvor 
yo‘nalishi sifatida rivojlantirilishi lozim.

